
Brahmana Kritam 05 Shiva Stotram

బ్రహ్మణా  కృతం ౫ శివస్తోత్రమ్

బ్రహ్మోవాచ  ।
పురాణైః  సామసఙ్గీతైః   పుణ్యాఖ్యైర్గుహ్యనామభిః   ।
అజస్త్వమజరో దేవః స్రష్టా  విభుః పరాపరమ్ ॥ ౩౯॥
ప్రధానం  పురుషో యస్త్వం బ్రహ్మ  ధ్యేయం తదక్షరమ్ ।
అమృతం పరమాత్మా చ ఈశ్వరః కారణం మహత్ ॥ ౪౦॥
బ్రహ్మసృక్  ప్రకృతేః  స్రష్టా  సర్వకృత్ప్రకృతేః పరః ।
ఇయఞ్చ ప్రకృతిర్దేవీ   సదా తే సృష్టికారణమ్  ॥ ౪౧॥
పత్నీరూపం సమాస్థాయ  జగత్కారణమాగతా ।
నమస్తుభ్యం మహాదేవ దేవ్యా వై సహితాయ చ ॥ ౪౨॥
ప్రసాదాత్తవ  దేవేశ నియోగాచ్చ మయా ప్రజాః  ।
దేవాద్యాస్తు ఇమాః సృష్టా మూఢాస్త్వద్యోగమాయయా ॥ ౪౩॥
కురు ప్రసాదమేతేషాం  యథాపూర్వం భవన్త్విమే ।
తత ఏవమహం విప్రా విజ్ఞాప్య  పరమేశ్వరమ్ ॥ ౪౪॥
స్తమ్భితాన్ సర్వదేవాంస్తానిదం చాహం తదోక్తవాన్ ।
మూఢాశ్చ దేవతాః సర్వా నైనం  బుధ్యత శఙ్కరమ్ ॥ ౪౫॥
గచ్ఛధ్వం శరణం శీఘ్రమేనమేవ  మహేశ్వరమ్ ।
సార్ధం  మయైవ  దేవేశం పరమాత్మానమవ్యయమ్ ॥ ౪౬॥
తతస్తే స్తమ్భితాః  సర్వే తథైవ  త్రిదివౌకసః  ।
ప్రణేముర్మనసా  సర్వం భావశుద్ధేన  చేతసా ॥ ౪౭॥
అథ తేషాం ప్రసన్నోఽభూద్దేవదేవో   మహేశ్వరః ।
యథాపూర్వం చకారాఽఽశు దేవతానాం తనుస్తదా ॥ ౪౮॥
ఇతి బ్రహ్మపురాణే  షట్త్రింశాధ్యాయాన్తర్గతం 

బ్రహ్మణా  కృతం శివస్తోత్రం  సమాప్తమ్ ।

బ్రహ్మణా  కృతం ౫ శివస్తోత్రమ్

బ్రహ్మపురాణ  । అధ్యాయ ౩౬/౩౯-౪౩౭॥

